
A.L 285 tal-2019

ATT DWAR L-INTRAPRIŻA TA’ MALTA 
(KAP. 463)

Regolamenti tal-2019 dwar Sussidju fuq ir-Rata tal-Imgħax

BIS-SAĦĦA tas-setgħat mogħtija bl-artikolu 5 tal-Att dwar l-
Intrapriża ta’ Malta, il-Ministru għall-Ekonomija, Investiment u
Intrapriżi ż-Żgħar, wara konsultazzjoni mal-Korporazzjoni dwar l-
Intrapriża ta’ Malta u bi qbil mal-Ministru tal-Finanzi għamel dawn ir-
regolamenti li ġejjin:-

Titolu u bidu 
fis-seħħ.

1. (1) It-titolu ta’ dawn ir-regolamenti huwa r-Regolamenti
tal-2019 dwar Sussidju fuq ir-Rata tal-Imgħax.

(2) Dawn ir-regolamenti għandhom jidħlu fis-seħħ fl-1 ta’
Settembru, 2019. 

Tifsir.2. F’dawn ir-regolamenti, kemm-il darba r-rabta tal-kliem ma
teħtieġx xort’ oħra:

Kap. 463."l-Att" tfisser l-Att dwar l-Intrapriża ta’ Malta;

"assi tanġibli" tfisser assi fiżiċi fir-rigward tal-ħolqien ta’
impriża, jew estensjoni ta’ impriża eżistenti jew inpenn f’attività
li tinvolvi prodott fundamentali jew bidla fil-proċess ta’
produzzjoni;

Kap. 371."bank" tfisser bank skont l-Att dwar il-Kummerċ Bankarju;

"impriża" tfisser impriża skont t-tifsira mogħtija lilha fl-
Att; 

"impriża kbira", "impriża ta’ daqs medju", u "impriża
żgħira" għandu jkollhom it-tifsira attribwita lilhom fil-Linji
Gwida;

"il-Korporazzjoni" tfisser l-Intrapriża ta’ Malta mwaqqfa
taħt l-Att;

 "Linji Gwida" tfisser dawk l-linji gwida li jistgħu jiġu
ppubblikati mill-Korporazzjoni minn żmien għal żmien skont l-
Att; 

"proġett ta’ investiment eliġibbli" tfisser proġett inizjali ta’
investiment f’attività ekonomika li jikkwalifika hekk kif definit

fil-Linji Gwida; u

"spejjeż eliġibbli" tfisser nefqa ta’ natura kapitali li hija
mġarrba bħala parti minn proġett ta’ investiment li huwa
eliġibbli skont il-Linji Gwida.

Sussidju fuq ir-
rata tal-imgħax.

3. (1) Meta l-Korporazzjoni tkun sodisfatta li impriża qed
twettaq f’Malta, proġett ta’ investiment eliġibbli, kif kien approvat
mill-Korporazzjoni skont it-termini u l-kundizzjonijiet stabbiliti fil-
Linji Gwida, il-Korporazzjoni tista’ tissussidja r-rata ta’ interess
pagabbli fuq self, li l-imsemmija impriża tista’ tieħu biex tiffinanzja l-
akkwist ta’ assi tanġibbli li jikkwalifikaw.

(2) Is-sussidju ma għandux jaqbeż ir-rata tal-imgħax li hija
ekwivalenti għal tlieta fil-mija (3%) fis-sena. Fi kwalunkwe każ 1%
tar-rata tal-imgħax inkarigat mill-bank għandu jitħallas mill-
benefiċarju. Irrispettivament mit-terminu tas-self is-sussidju għandu
jkun disponibbli biss sal-għaxar (10) sena mid-data tal-bidu tal-ġbid.

(3) Self li jikkwalifika għas-sussidju tar-rata tal-imgħax
ikkontemplat taħt dawn ir-regolamenti għandu jkun self provdut minn
banek liċenzjati biex joperaw f’Malta.

Eliġibiltà. 4. (1) Impriżi sostnuti permezz ta’ din il-miżura għandhom
ikunu intrapriżi żgħar u ta’ daqs medju kif ukoll impriżi kbar. Biex
tkun eliġibbli għall-għajnuna permezz ta’ dan l-inċentiv, impriża trid
topera minn Malta u tkun inkorporata fl-Unjoni Ewropea bħala soċjetà
f’isem kolletiv, soċjetà in akkomandita jew kumpanija ta’
responsabbiltà limitata, koperattiva, negozju tal-familja, jew twaqqif
simili. 

(2) Is-self kopert mis-sussidju għandu jintuża biex jiġu
akkwistati assi tanġibbli. 

Intensità tal-
għajnuna. 

5. L-għajnuna mogħtija skont ir-regolament 3 għandu jkun
ikkalkulat bil-Valur tan-Nett Preżenti fil-ħin li tingħata l-għajnuna u l-
assistenza totali ma għandhiex taqbeż il-perċentwali kif stabbilit hawn
taħt:

(a) tletin fil-mija (30%) ta’ spejjeż eliġibbli fil-każ ta’
impriżi żgħar;

(b) għoxrin fil-mija (20%) ta’ spejjeż eliġibbli fil-każ ta’
impriżi ta’ daqs medju; u

(ċ) għaxra fil-mija (10%) ta’ spejjeż eliġibbli fil-każ ta’
impriżi kbar.

L-aħħar jum 
għas-
sottomissjoni ta’ 
applikazzjonijiet 
għall-assistenza. 

6. Applikazzjonijiet għall-assistenza taħt dawn ir-regolamenti
għandhom jaslu għand il-Korporazzjoni sa mhux aktar tard mill-31 ta’
Diċembru 2022. 

